
Um leið og þakkað er fyrir þennan fund vilja Hvergerðingar leggja áherslu á að 
fjárlaganefnd taki tillit til eftirfarandi atriða:

• Endurbætur á hafnaraðstöðu í Þorlákshöfn

Forsvarsmenn Sveitarfélagsins Ölfuss hafa á síðustu mánuðum talað fyrir hófsamri 
hugmynd að bættri hafnaraðstöðu í Þorlákshöfn. Njóta þeir fulls stuðnings 
sveitarstjórnarmanna í sýslunni allri sem sjá með framkvæmdinni möguleika og 
tækifæri sem nýtast munu Suðurlandi öllu og ekki síst Árnessýslu.

Bættar hafnaraðstæður í Þorlákshöfn geta haft verulega jákvæð áhrif á öllu 
svæðinu. Þar má nefna jákvæð áhrif á ferðaþjónustu til dæmis með tilkomu 
skemmtiferðaskipa. Þá munu bættar hafnaraðstæður styðja sterklega við landbúnað, 
s.s. með aðfangaöflun og eins hvað varðar framtíðarmöguleika á útflutningi ferskrar 
landbúnaðarvöru.

Það er löngu komið að tímabæru viðhaldi hafnarinnar og á sama tíma kalla aðstæður á 
það að höfnin verði færð til nútímans þannig að hún getið tekið á móti og þjónustað 
stærri skip en hún getur í dag. Með því að fara í þessar viðhaldsframkvæmdir og um 
leið að endurbæta höfnina má segja að verið að sé að slá tvær flugur í einu höggi.

Frumkostnaðaráætlun Vegagerðar gerir ráð fyrir um tveggja milljarða króna kostnaði 
við heildarframkvæmdina en gróflega mætti skjóta á að lífsnauðsynlegur 
viðhaldskostnaður sé um 60% af þessari fjárhæð. Það má því líta svo á að hægt sé að 
bæta hafnaraðstöðuna verulega í Þorlákshöfn fyrir ævintýralega lága fjárhæð.

• Fjölgun hjúkrunarrýma í Árnesssýslu

Brýn þörf er fyrir fjölgun hjúkrunarrýma á Suðurlandi og þá sérstaklega í Árnessýslu 
þar sem 18 aðilar eru nú á biðlista eftir hjúkrunarrýmum. Þar af eru 13 sem búa heima 
í brýnni þörf. Ekki hefur fækkað umtalsvert á biðlistanum undanfarin misseri þrátt 
fyrir að Dvalarheimilið Ás í Hveragerði hafi árið 2013 fengið heimild til að breyta 14 
dvalarrýmum í 7 hjúkrunarrými.

Dvalarheimilið Ás í Hveragerði er flaggskip svæðisins í öldrunarþjónustu. Þar eru nú, 
eftir nýjustu breytingar, 38 hjúkrunarrými, þar af er 1 hvíldarrými auk 50 dvalarrýma. 
Almenn ánægja ríkir með þann rekstur sem þar fer fram.



Nauðsynlegt er að gera hjúkrunarheimilið að Ási þannig úr garði gert að það uppfylli 
kröfur um einbýli en til þess að það sé hægt verður að hefjast handa nú þegar við 
áformaða viðbyggingu. Forsvarsmenn stofnunarinnar eru tilbúnir að fara í þá 
framkvæmd að því tilskyldu að húsnæðisframlag sé tryggt til framtíðar.

• Fallið verði frá hugmyndum um flutning Vinnueftirlits frá Hveragerði til Selfoss.

Hvergerðingar undrast þær fréttir sem borist hafa um væntan flutning 
umdæmisskrifstofu Vinnueftirlits frá Hveragerði til Selfoss. Vinnueftirlitið hefur haft 
skrifstofu sína í Hveragerði í áratugi og er í dag í afar góðu sérhönnnuðu húsnæði sem 
hentar starfseminni vel. Er þetta eina starfsemin sem rekin er á vegum ríkisins í 
Hveragerði ef undan er skilin heilsugæslan. Þykir okkur því lítill sómi að því að færa 
þessi 5 stöðugildi á Selfoss og valda þar með enn meiri skekkju en orðin er í dreifingu 
starfa á vegum ríkisins. Ekkert getur í fljótu bragði skýrt þessa ákvörðun sem 
bæjarfulltrúar í Hveragerði munu fordæma verði hún að veruleika.

• Úrbætur á Suðurlandsvegi.

Hvergerðingar fagna því að nú séu framkvæmdir við tvöföldun Suðurlandsvegar niður 
Kamba á lokastigi. Framkvæmd sem mun bæta akstursskilyrði milli Hveragerðis og 
Reykjavikur til mikilla muna. Ekki er þó hægt að láta hér staða numið heldur er lögð 
rík áhersla á að ráðist verði í nauðsynlegar úrbætur á veginum milli Selfoss og 
Hveragerðis hið allra fyrsta.

• Samskipti ríkis og sveitarfélaga

Viðvarandi verkefni ríkis og sveitarfélaga er að vinna að góðum fjármálalegum 
samskiptum ríkis og sveitarfélaga. Undanfarið hafa náðst góðir áfangar í leitinni að 
betra samskiptaformi milli þessara aðila en í samræmi við ný sveitarstjórnarlög er 
starfandi nefnd sem reglulega hittist og fer yfir þau sameiginlegu mál sem í gangi eru.

Mikilvægt er að farið sé að ákvæðum laga sem gera ráð fyrir kostnaðarmati allra 
lagafrumvarpa, reglugerða og annarra stjórnvaldsákvarðana.

Ekki síður er mikilvægt að við flutning verkefna ríki gagnkvæm virðing og skilningur 
á því að fjármunir verði að fylgja með verkefnum og að ekki séu sett lög og/eða 
reglugerðir sem valda munu sveitarfélögum landsins kostnaði sem ekki var gert ráð 
fyrir.

Til dæmis virðist vera ljóst að við yfirfærslu á málefnum fatlaðst fólks var vitlaust 
gefið og þá ekki síst hér á Suðurlandi þar sem fjöldi sjálfstæðra rekstrareininga gerir 
málaflokkinn flóknari en hann þyrfti að vera. Einnig mætti í þessu samhengi ræða 
lagaumhverfi almenningssamgangna sem virðist vera í ólestri svo fátt eitt sé talið.

Það er einnig mikilvægt að ríkisvaldið virði sjálfstjórnarrétt sveitarfélaga við 
lagasetningu en geri ekki ráð fyrir lögþvinguðu samráði og samvinnu sem mögulega 
stangast á við yfrlýst markmið um eflingu sveitarstj órnarstigsins en nálgast frekar



ómarkvissa skipan þriðja stjórnsýslustigsins sem enginn hefur hvorki rætt um né beðið 
um.

Í samræmi við ofangreint reiknum við ekki lengur með því að Alþingi muni 
samþykkja lög sem leggja skyldur á sveitarfélögin án þess að þær séu fjármagnaðar að 
fullu og í fullu samræmi við markmið um eflingu sveitarstjórnarstigsins. Hið sama á 
auðvitað að gilda um setningu reglugerða.

Hvergerðingar vilja þakka það tækifæri sem okkur gefst til að hitta fjárlaganefnd um leið 
og við vonumst eftir jákvæðum viðbrögðum við þeim erindum sem hér eru sett fram.

